Тема: Баязит Бикбайҙың “Ер” поэмаһы.
Маҡсат: 1) шағир тураһында ҡыҫҡаса биографик мәғлүмәт биреү; 
 “Ер” поэмаһының йөкмәткеһен үҙләштереү;
2) әҫәр нигеҙендә уҡыусыларҙа үҙ халҡының үткәне менән  ғорурланыу, бөгөнгөһө һәм киләсәге тураһында хәстәрлек тойғоһо тәрбиәләү;
3) тыуған илгә, ергә һөйөү тәрбиәләү.
Йыһазландырыу: шағирҙың портреты, тормош юлы һәм ижадын сағылдырған плакат, китаптары, киҫмә материал (карточкалар). 
Дәрес барышы.
Ойоштороу .
Фонетик-артикуляцион күнегеүҙәр.
Төп өлөш. Дәрескә маҡсат ҡуйыу.
Уҡыусыларға Р. Зәйнетдинов һәм Г. Калитовтарҙың “Ер рухы”  картинаһы репродукцияһы таратып бирелә..
Уҡытыусы:
Һәр илдең, милләттең кешелек донъяһында  тотҡан урынын иң элек уның бөйөк кешеләре, ҡурҡыу белмәгән ҡаһарман улдары, халҡым, милләтем, ерем тип янып йәшәүсе  ил  азаматтары билдәләй. Һеҙҙең алдығыҙҙа Р. Зәйнетдинов һәм Г. Калитовтарҙың “Ер рухы”  картинаһының  репродукцияһы ята. Беҙҙең күҙ алдыбыҙҙа халҡыбыҙға, илебеҙгә мең йыллыҡ тарих бүләк иткән, “халҡым, ерем, телем” тип янып, азатлыҡ өсөн көрәшеүселәр, мәғрифәтселәр, яҙыусылар. Әйтегеҙ әле, кемдәрҙе күрәһегеҙ?
Уҡыусылар яуабы. Мифтәхетдин Аҡмулла, Салауат Юлаев, Әхмәтзәки Вәлиди Туған,  Мәжит Ғафури…
Уҡытыусы: 
-Эйе, уҡыусылар. Был һаналып киткән шәхестәребеҙҙең күбеһен һеҙ тарих, әҙәбиәт дәрестәре аша беләһегеҙ. Ошо һәләтле шәхестәребеҙ араһында поэзия, проза, публицистика өлкәһендә әүҙем эшләп, башҡорт әҙәбиәте тарихында күренекле урын алған әҙәрҙәр авторы Баязит Бикбай ҙа бар. Ҡырҡ йыллыҡ ижади ғүмерендә Баязит Бикбай утыҙға яҡын китап баҫтырып сығарҙы. Уның был талантын Хөсәйен Әхмәтов бына нисек билдәләне. “Баязит Бикбай бөтә жанрҙа ла берҙәй ҡыҙыҡһыныу, дәрт-теләк менән эшләй торғайны. Ул талантлы шағир ҙа, драматург та, романист та…Баязит Бикбайҙың бик оҫта либреттист булғанын айырып әйтер инем.”
  Яҙыусының “Тере шишимәләр”, “Аҡсәскә” повестары, “Аҡселән ташҡанда” романы, “Ҡоҙаса”, “Шәүрә” “Замандаштар” опералары өсөн яҙған либреттолары, күп һанлы шиғырҙары һәм поэмалары уҡыусыларҙа һәм тамашасыларҙа ҙур ҡыҙыҡһыныу уятты. (плакат ҡулланыла)
Бөгөн дәрестә беҙ Баязит Бикбайҙың “Ер” поэмаһын өйрәнеп, халҡыбыҙҙың үткәненә тағы ла бер байҡау яһарбыҙ, белемдәребеҙҙе тәрәнәйтербеҙ.  Был поэмала тормошта булған  ваҡиғалар, шәхестәр тураһында яҙылған.
 Поэманың йөкмәткеһе менән танышыу.
Уҡыу.
Йөкмәтке өҫтөндә эш.
- Поэмала тарихта булған ниндәй  ваҡиғалар тураһында яҙылған?
Яҡынса яуаптар. Ил менән батша самодержавияһы идара иткән осор,  1773-1775 йылдарҙағы крәҫтиән күтәрелештәре, КаринаОктябрь революцияһы , колхозлаштырыу осоро...
- Поэмала ниндәй тарихи шәхестәрҙең исемдәре телгә алына?
Яҡынса яуаптар. Салауат Юлаев, Юлай Аҙналин, батырша, Ҡараһаҡал, Ленин, Щорс,  Чапаев. Ворошилов, Фрунзе…
- Был шәхестәр тураһында һеҙ нимәләр беләһегеҙ?
(Бында уҡыусылар ҡыҫҡаса ғына ошо шәхестәр тураһында белгәндәрен һөйләп китәләр)
- Ә кем ул Байбулат?
 Яҡынса яуап. Байбулат ул -  лирик герой. Ул колхозлаштырыу ваҡытында үҙ ауылын ташлап ҙур көрәшкә ҡушылып китеүсе герой. Ул заманда уға оҡшаған кешеләр бик күп була. Ситтә йөрөп, күпте күреп ул тыуған еренә, ауылына кире әйләнеп ҡайта һәм колхоз ойоштороу осоронда үҙ ауылдаштарының “күҙен аса”.
- Ә кем ул Ғариф бай?
Яҡынса яуап.
Ғариф бай – ул ауылдағы кулак. Ул да ошо осор өсөн типиклаштырылған герой. 20-се йылдарҙа барған  колхозлаштырыу осоронда хәлле крәҫтиәндәрҙе һәм байҙарҙы “раскулачивать” итәләр . Ғариф байҙың яҙмышы ла  ысынбарлыҡта булған ваҡиғаларҙан алынған. Сөнки ундай кешеләрҙе ысынлап та ҡулға алып, мөлкәттәрен хөкүмәткә тапшырғандар.
-Поэмалағы “Башҡортостан тәне ҡара янған
Меңәрләгән ҡамсы эҙенән”
һәм
“Ил иланы,
Ҡара ер иланы…
Иламаған  ярлы ҡалманы..”
тигән юлдарҙы һеҙ нисек аңлайһығыҙ?
Яҡынса яуап.
-Бында тарихи ваҡиғалар күҙ уңында тотола: крәҫтиәндәр болаһы, революция шаңдауы, урыҫ байҙарының баш-баштаҡлыҡтары .
- Тыуған еребеҙҙең ошондай михнәттәргә дусар булыуын күреп үҫкән егет һәм ҡыҙҙар әҫәр аҙағында ниндәй кәйеф менән һүрәтләнгән?
- Ҡыҙҙар хәҙер йәш түкмәй, ә көр тауыш менән йырлайҙар. Егеттәр киләсәккә ҙур өмөт менән бағалар. Улар тыуған ил, ер ҡайҙа ҡуша шунда барырға әҙер торалар. Улар илдең терәге һәм ышанысы.
Уҡытыусы:
- Был әҫәр аша беҙ нимәләр белдек?
- “Ер” поэмаһы аша автор беҙгә тыуған еребеҙҙең үткәнен күҙалларға, ата-бабаларыбыҙ күрһәткән батырлыҡтарҙы белергә ярҙам итте.
Уҡытыусы:
- Эйе, беҙ йәш быуын кешеләре ошо ерҙең тарихи үткәнен өйрәнеп,  еребеҙҙең халҡы, милләте яҙмышы менән ҡыҙыҡһынып, уның киләсәге өсөн борсолоп йәшәргә бурыслыбыҙ.
Уҡытыусы:
- Был поэманы Баязит Бикбай 1936 йылда ижад иткән. Поэманың аҙағы ошондай юлдар менән тамамлана:
Башҡортостан-
Данлы Союз менән
Бергә үҫә, бергә сыныға,
Бергә атлай, көрәш алып бара
Бөйөк еңеүҙәргә сығыуға.
Ҡандарыбыҙ һеңгән тыуған ерҙе
Йәнебеҙ кеүек яҡын күрәбеҙ,
Яратабыҙ уны, ҡәҙерләйбеҙ
Һәм дошманға бер саҡ бирмәйбеҙ!
- Был юлдар Башҡортостаныбыҙҙың  бөгөнгө алып барған сәйәсәтенә тура киләме? 
Яҡынса яуап:
- Ысынлан та, автор бынан ете тиҫтә йыл элек яҙған юлдар әлеге көндә лә  тыуған еребеҙҙең, илебеҙҙең  сәйәсәтенә һаман да бер ниндәй үҙгәрешһеҙ тура килә. Беҙ һаман да Бөйөк Ватаныбыҙ - Рәсәй менән бергә үҫеп, бергә сынығып, алға,  киләсәккә табан ышаныслы аҙымдар менән йәнәш атлайбыҙ.
Уҡытыусы:
- Поэмала ҡыҙҙар һәм егеттәрҙе автор юҡҡа телгә алмағандыр. Хәҙерге ваҡытта, илебеҙҙең, еребеҙҙең киләсәге ошо йәш ҡыҙ һәм егеттәр ҡулында тип әйтһәк дөрөҫ булырмы?
Яҡынса яуаптар.
Уҡытыусы:
Еребеҙҙең матур, бәхетле киләсәген  заман ҡыҙҙары һәм егеттәренә ышанып тапшырыр өсөн хәҙерге йәштәргә дөрөҫ тәрбиә бирергә кәрәк. Үҙенең телен һәм тарихын яҡшы белгән, халҡының яҙмышына битараф булмаған, ҙур белемгә эйә булыусы, замана йәштәре һаҙлығына батмаған, рухи асылын юғалтмаған ул һәм ҡыҙҙар ғына был ышанысты аҡлай ала. Киләсәктә һеҙ шундай булырһығыҙ тип ышанам.
Йомғаҡлау. Дәресебеҙ ошоноң менән тамам. Дәрестә әүҙем ҡатнашып ултырған уҡыусыларға ҙур рәхмәт!
 Өй эше. “Еремдең киләсәге – беҙҙең ҡулда”  тигән темаға инша яҙып килергә.

